
- 5 -ბორჯომში მორიგი სკანდალი მწიფდება - მერიის თანამშრომლებს ხელფასს კვლავ არ უზრდიან (რეზონანსი)


- 6 -უცხოური ინვესტიციების 80%-ს თბილისი ისრუტავს / კახეთში, შიდა ქართლსა და მცხეთა-მთიანეთში, პრაქტიკულად, არანაირი კაპიტალი არ იდება (რეზონანსი)


- 7 -ტენდერებში გამარჯვებული კომპანიები ფულს თანამშრომლების ხელფასზე ზოგავენ / "ეს არის ექსპლუატაცია და მონური პირობები ოცდამეერთე საუკუნეში" (რეზონანსი)


- 8 -თამბაქო მუდმივად ძვირდება, მიზეზი კი არ არსებობს / კომპანიები ფიქრობენ, რომ ახალი რეგულაციის გამო დაზარალდებიან და წინასწარ ზრდიან ფასს (რეზონანსი)


- 9 -ახალი თაობა


- 9 -ნუკრი ქანთარია: „რეზოლუციაში რუსეთისადმი დაჩოქვა-ხვეწნაზე საუბარი არ იქნება“ / რას აპირებს უმრავლესობა (ახალი თაობა)


- 10 -ღარიბაშვილი, წულუკიანი, თამაზაშვილი კბილაშვილი, მწარიაშვილი / ვის წინააღმდეგ აძლევს ჩვენებას პროკურატურას სკანდალური მოწმე (ახალი თაობა)


- 11 -საკრებულომ ბორჯომის მერი და მისი ამალა ისევ უხელფასოდ დატოვა (ახალი თაობა)


- 12 -გია გაჩეჩილაძე: „არავის აქვს უფლება, თქვენ ეზოდან ხის გაყიდვაში შეგზღუდოთ“ (ახალი თაობა)


- 13 -„რაღა ტაქსისტებისთვის მოიცალა კალაძემ. ამდენი პრობლემაა ქალაქში, ჯერ იმას მიხედოს!“ (ახალი თაობა)




რეზონანსი
პრემიერის განცხადება აყენებს თუ არა ქვეყნის ეროვნულ ინტერესებს საფრთხის ქვეშ? (რეზონანსი)

ავტ. გვანცა წულაია

სტატიის თანახმად, პროდასავლური ოპოზიციური პოლიტიკური პარტიები საქართველო-რუსეთის ურთიერთობასთან დაკავშირებით პრემიერ-მინისტრის მიმართვაზე ერთობლივ განცხადებას ავრცელებენ. პარტიები მიიჩნევენ, რომ პრემიერის 11 მარტის განცხადება საფრთხის ქვეშ აყენებს საქართველოს ეროვნულ ინტერესებს და მნიშვნელოვნად ასუსტებს ქვეყანას რუსეთის ფედერაციასთან მიმართებით.

პრემიერის განცხადება აყენებს თუ არა ქვეყნის ეროვნულ ინტერესებს საფრთხის ქვეშ? - ამ კითხვით "რეზონანსმა" საზოგადოების წარმომადგენლებს მიმართა.
ნუცა ჯანელიძე (მუსიკათმცოდნე): როგორც არაპოლიტიკოსი და ჩვეულებრივი მოქალაქე, ვფიქრობ, რომ ძალიან მოზომილი, ნორმალური და გაწონასწორებული განცხადებით გამოვიდა პრემიერი.

სერგო ვარდოსანიძე (ისტორიკოსი) : პრემიერმა მიიღო გადაწყვეტილება, უშუალოდ რუსეთისთვის მიემართა და ამაში კატასტროფას ვერ ვხედავ. თუმცა, რასაკვირველია, საფრთხე სერიოზულია არა ამ განცხადებით, არამედ იმ პოლიტიკით, რასაც რუსეთი ატარებს, საერთოდ, მსოფლიოსა და ჩვენთან მიმართებით.

გია ანჩაბაძე (ისტორიკოსი): ასეთი განცხადება საჭირო იყო. არ ვიცი, დიალოგის მიმართულება რამდენად სწორად იქნება წარმართული, მაგრამ ასეთი ნაბიჯი საჭიროა და უნდა გადადგმულიყო. ამიტომ არ ვეთანხმები ოპოზიციის აზრს.

ქეთი ბექაური (იურისტი):  ეროვნული ინტერესების ღალატი, მაპატიეთ, მაგრამ 2008 წელს მახსოვს. პრემიერის განცხადება კი შექმნილი სიტუაციიდან გამომდინარეობს. დარწმუნებული ვარ, რომ ეს განცხადება მხოლოდ პრემიერს არ ეკუთვნის და გუნდთან შეთანხმებული იყო. ასეთი ბრალდება არ შეიძლება.
"თუ ეს შანსი ხელიდან გავუშვით, უარესს გვიზამენ" (რეზონანსი)

ავტ. ეკატერინე ბასილაია

ექსპერტი  სოსო ცინცაძე აცხადებს, რომ რუსეთის გრუ-ს ყოფილი ოფიცრის, სერგეი სკრიპალის მოწამვლის შემდეგ რუსეთის წინააღმდეგ მთელი ცივილიზებული მსოფლიო კონსოლიდირებულია, რაც საქართველოსთვის ისტორიული შანსია, რუსეთის წინააღმდეგ მრავალწლიან ბრძოლაში იყოს პრინციული, ხისტი და ამაში დასავლეთის უდიდესი მხარდაჭერაც მოიპოვოს. ამ მომენტის ხელიდან გაშვება დიდი უნიათობა და ისტორიული შანსის დაკარგვა იქნება.
მისთვის გაუგებარა, რატომ აჭიანურებს მმართველი პარტია არჩილ ტატუნაშვილის საქმეზე რეზოლუციის მიღებას. მისივე თქმით, თუ საქართველო  რუსეთის მიმართ პრინციპული და ხისტი დამოკიდებულების გამოხატვის შანსს ხელიდან გაუშვებს, რუსეთისაგან უარესს უნდა ელოდოს.

საქართველოს პოლიტიკის ინსტიტუტის ხელმძღვანელი კორნელი კაკაჩია ამბობს, რომ ჩვენი პოლიტიკა უნდა იყოს ნაწილი იმ დიდი საერთაშორისო ძალისხმევისა, რომელიც რუსეთის მიმართ დღეს არის გააქტიურებული და არ უნდა ვეცადოთ, ცალკე ინიციატივები გახმოვანდეს.  მისივე თქმით, რუსეთთან ურთიერთობის დალაგებაზე ახლა საუბარი კონტექსტიდან ამოვარდნილია, რადგან დღეს გეოპოლიტიკური კონიუნქტურა ამის საშუალებას არ იძლევა.
„ამ პირობებში როდესაც დიალოგზე ინიციატივას აყენებ, უნდა იცოდე, რომ ეს წინასწარ განწირული ძალისხმევაა და უხერხულ მდგომარეობაში აგდებ ქვეყანას. თანაც, როდესაც ტატუნაშვილის ცხედრის არგადმოცემის ფონზე დიალოგზე საუბრობ, ეს ქვეყნის პრესტიჟისთვის უფრო წამგებიანია. რუსეთიდან პასუხიც ცინიკური მივიღეთ. ეს წერილი იყო ერთგვარი დინების საწინააღმდეგო ცურვა," - დასძენს კაკაჩია.
რამაზ საყვარელიძე: ოპოზიციის მოთხოვნა ცოტა ღიმილის მომგვრელია / "ეს იგივეა, თქვა, მოდი, ახლა სახელმწიფოს ვმართავთ უმცირესობა და უმრავლესობამ ანგარიში ჩაგვაბაროსო" (რეზონანსი)

ავტ. ნინო ქეთელაური

ინტერვიუ რამაზ საყვარელიძესთან.

პოლიტოლოგი რამაზ საყვარელიძე გამოცემას ქვეყანაში მიმდინარე პროცესებზე ესაუბრება.  ინტერვიუს პრემიერ-მინისტრის მიერ რუსეთის მისამართით გაჟღერებული მიმართვის შეფასებით იწყებს. მისი თქმით,  კვირიკაშვილის განცხადება იყო არა ზოგადი, არამედ იმის ხაზგასმა, რომ ტატუნაშვილის ტრაგედიასთან დაკავშირებით შექმნილ მდგომარეობაში საჭიროა პირდაპირი დიალოგი, თანაც იმისთვის, რომ მომავალში ანალოგიური ვითარება არ შეიქმნას. მისივე თქმით, იმ პირობებში, როცა ყველა შეწუხებულია, რომ ცხედარს არ აბრუნებენ, მისთვის გასაკვირი არ იყო კვირიკაშვილის პოზიცია. რაც შეეხება უფრო შორს მიმავალ გეგმებს, რომ იყოს პირდაპირი დიალოგი, რესპონდენტი  ფიქრობს, რომ ეს პუნქტები გადაჭარბებულია. 
პოლიტოლოგის განმარტებით, კვირიკაშვილის განცხადების გარშემო აჟიოტაჟი ოპოზიციის სურვილით და დამსახურებით ატყდა. „იმასაც ამბობენ, კვირიკაშვილის განცხადება რუსეთთან დათმობაზე წასვლას ნიშნავსო. როდესაც ამას ამბობს ის პარტია, რომელმაც თავისი არასწორი ნაბიჯებით ტერიტორია დაუთმო რუსეთს და ახლა მიაჩნია, რომ მან უნდა გადაამოწმოს, ხელისუფლება რამდენად სწორად იქცევა, ეს კიდევ უფრო მეტად ღიმილის მომგვრელია.“ - დასძენს საყვარელიძე. 
რაც შეეხება ტატუნაშვილის საქმეს, რესპონდენტი ფიქრობს, რომ ცხედრის გადმოცემის გაჭიანურება ცხინვალის დე ფაქტო ხელისუფლებისა და რუსეთის მხრიდან პროვოკაციულ ხასიათს ატარებს.
საყვარელიძე კომენტარს აკეთებს საქართველოს საპატრიარქოს განცხადებაზე, რომლის თანახმად, მათ წინააღმდეგ მორიგი მიზანმიმართულ შეტევა იგეგმება. ის ფიქრობს, რომ თვითონ ეკლესიის შიგნით მიდის პროცესები, რომელიც დღეს შეშფოთების საგანი გახდა. მისივე თქმით,  ეკლესიაში დაპირისპირების ნიშნები, უკვე კარგა ხანია, არის, რაც განსაკუთრებით დეკანოზ მამალაძის საქმის პროცესში გამოიკვეთა.

ბორჯომში მორიგი სკანდალი მწიფდება - მერიის თანამშრომლებს ხელფასს კვლავ არ უზრდიან (რეზონანსი)

ავტ. თიკო ოსმანოვა

სტატიაში ნათქვამია, რომ ბორჯომში დაძაბულობა პიკს აღწევს. ქალაქის საკრებულო მერიის თანამშრომლებისთვის ხელფასის მომატებას კვლავ არ თანხმდება, რასაც ამჯერად საკრებულოს უმრავლესობა დოკუმენტის ხარვეზით ხსნის, რომელიც უკან დაუბრუნეს მერიას, თუმცა, დიდი ალბათობით, მერი ხარვეზის გამოსწორებას აღარ შეეცდება.
როგორც საკრებულოს "ქართული ოცნების" დეპუტატმა ირაკლი კვირკველიამ "რეზონანსს"  განუმარტა, მერია ამ რეკომენდაციების გათვალისწინებას აღარ აპირებს, ამიტომ, დაელოდებიან 28 მარტის სხდომას, სადაც "ქართული ოცნების" დეპუტატები აუცილებლად მივლენ. ის ასევე დასძენს, რომ ხელოვნურად შექმნილი კრიზისი უნდა მოგვარდეს და ქალაქი ცხოვრების ჩვეულ რიტმს დაუბრუნდეს. 

უცხოური ინვესტიციების 80%-ს თბილისი ისრუტავს / კახეთში, შიდა ქართლსა და მცხეთა-მთიანეთში, პრაქტიკულად, არანაირი კაპიტალი არ იდება (რეზონანსი)

ავტ. მარი ჩიტაია

სტატიაში საუბარია ინვესტირების მიმართულებით რეგიონებში არსებულ ვითარებაზე. ავტორი წერს, რომ მიუხედავად იმისა, რომ ქვეყანა უცხოური ინვესტიციების დეფიციტს არ განიცდის, რეგიონებში სრული გამყინვარებაა. განსაკუთრებით დიდი პრობლემაა კახეთში, შიდა ქართლსა და მცხეთა-მთიანეთში. „რეზონანსის“ მონაცემებით, 2017 წელს ქვეყანაში 1,862 მლრდ დოლარის ინვესტიცია შემოვიდა, აქედან 1,457 მლრდ თბილისზე მოდის, მეორე ადგილზეა აჭარა 185 მლნ-ით. ყველაზე ჩამორჩენილია კახეთი, შიდა ქართლი და მცხეთა-მთიანეთი. 
როგორც ეკონომიკის დოქტორი რატი აბულაძე განმარტავს, ინვესტორები პოზიტიურად რეაგირებენ იმ ეკონომიკურ გარემოზე, სადაც მაღალია მმართველობითი აქტივობა და სახელმწიფო პროგრამებიც ხორციელდება.
სპეციალისტებს მიაჩნიათ, რომ ენერგეტიკული პროექტების განხორციელებითა და უძრავი ქონების ბაზრის განვითარებით რეგიონებში საინვესტიციო გარემოს გაუმჯობესება შესაძლებელია. ამ მხრივ აჭარაში გარკვეული ცვლილებები შეიმჩნევა, სამცხე-ჯავახეთში მეტ-ნაკლებ აქტიურობას კი ეკონომისტი პაატა აროშიძე თურქ და სომეხ ბიზნესმენებს უკავშირებს. მისი აზრით, გაზაფხულსა და ზაფხულში რეგიონებში საინვესტიციო აქტივობის ზრდა მოსალოდნელია. სამომავლოდ კი გარკვეული საინვესტიციო ობიექტების დასრულება იგეგმება და აქცენტი კერძო სექტორისკენ გადავა,  რაც რეგიონებში არსებულ გარემოს საგრძნობლად გამოაცოცხლებს.
ტენდერებში გამარჯვებული კომპანიები ფულს თანამშრომლების ხელფასზე ზოგავენ / "ეს არის ექსპლუატაცია და მონური პირობები ოცდამეერთე საუკუნეში" (რეზონანსი)

ავტ. თამუნა მუკბანიანი

სტატიის თანახმად, სახელმწიფო ტენდერებში გამარჯვებული კონტრაქტორი კომპანიების ნაწილი, წლებია, დასაქმებულებს ხელფასს უგვიანებს ან ნაკლები ოდენობით გასცემს, ვიდრე ხელშეკრულებითაა გათვალისწინებული. ამის მიზეზი, ერთი მხრივ, შრომის კანონმდებლობის უგულებელყოფაა და ამავე დროს, სატენდერო კონტრაქტების არასათანადო აღსრულება. სტატიის ავტორი წერს, რომ ორივე შემთხვევაში სახელმწიფოს პასუხისმგებლობის საკითხი დგება. აქვე ნათქვამია, რომ ამგვარ ფაქტებს შარშან, მარტში, საქართველოს პრემიერ-მინისტრი გიორგი კვირიკაშვილიც გამოეხმაურა და ინფრასტრუქტურის მინისტრს დაავალა რეაგირება.
საქართველოს ტრანსპორტისა და გზების მუშაკთა პროფკავშირის თავმჯდომარე ვიტალი გიორგაძე "რეზონანსთან" ამბობს, რომ პროფკავშირის ჩაურევლად ხარაგაულში, "ჩინეთის რკინიგზის 23-ე ბიუროში" დასაქმებული მუშები დღემდე მონურ პირობებში იქნებოდნენ. მისივე თქმით, სახელმწიფოს აქვს ვალდებულება, აკონტროლოს არა მხოლოდ პროექტის უსაფრთხოება, არამედ დასაქმებულთა და კონტრაქტორთა შრომითი ურთიერთობაც, მაგრამ ამის აღსრულება არ ხდება.
ანალიტიკოსი მერაბ ჯანიაშვილი ამბობს, რომ დიდბიუჯეტიანი კომპანიები ფულს დასაქმებულთა ხელფასების ხარჯზე ზოგავენ. მისი მოსაზრებით, სახელმწიფომ მოქალაქის უფლებებზე მორგებული შრომის კოდექსი უნდა მიიღოს და აღსრულებაც შესაბამისი უნდა იყოს. ის დასძენს, რომ ქვეყანაში ნორმალური შრომის კოდექსის არსებობის შემთხვევაში, ადამიანები მეტად დაცულნი იქნებოდნენ. 

თამბაქო მუდმივად ძვირდება, მიზეზი კი არ არსებობს / კომპანიები ფიქრობენ, რომ ახალი რეგულაციის გამო დაზარალდებიან და წინასწარ ზრდიან ფასს (რეზონანსი)

ავტ. ნათია ლომიძე

სტატიაში ნათქვამია, რომ თამბაქოზე აქციზის გადასახადი არ შეცვლილა, თუმცა ფასი მაინც მატულობს, -  იანვრიდან მოყოლებული, თამბაქოს ნაწარმზე ფასი 10-10 თეთრის ფარგლებში მუდმივად იზრდება.
აფბა-ს ვიცე-პრეზიდენტი პაატა ბაირახტარი თამბაქოს გაძვირებას გარე ფაქტორებსა და იმ რეგულაციას უკავშირებს, რომელიც მაისიდან უნდა ამოქმედდეს. როგორც მან "რეზონანსს" განუცხადა, კომპანიები ელოდებიან მოხმარების გარკვეულ დონეზე შემცირებას და წინასწარ თადარიგს იჭერენ. 
განსხვავებული პოზიცია აქვს "თამბაქოს კონტროლის ალიანსის" თავმჯდომარე გიორგი ბახტურიძეს. როგორც მან "რეზონანსთან" საუბრისას აღნიშნა, თამბაქოზე ფასის ზრდა იმპორტიორების გადაწყვეტილებას უკავშირდება, რათა კიდევ უფრო დიდი მოგება მიიღონ. 
„ქვეყნიდან საკმაოდ დიდი თანხა გაედინება ამ მიმართულებით და სხვა სახელმწიფოების ეკონომიკის სტიმულირებას ვუწყობთ ხელს. ამ დროს საქართველოში ეკონომიკა, ფაქტობრივად, არ არსებობს და მომწამვლელი თამბაქოს პროდუქციის იმპორტისთვის ქვეყნიდან ასეული მილიონობით დოლარი გაედინება", - განუმრტა "რეზონანსს" ბახტურიძემ.
ახალი თაობა 

ნუკრი ქანთარია: „რეზოლუციაში რუსეთისადმი დაჩოქვა-ხვეწნაზე საუბარი არ იქნება“ / რას აპირებს უმრავლესობა (ახალი თაობა)

ავტ. ნათია ხურცილავა

ინტერვიუ ნუკრი ქანთარიასთან.

საპარლამენტო უმრავლესობის წევრი ნუკრი ქანთარია გამოცემასთან ინტერვიუში ქვეყანაში მიმდინარე პროცესებს აფასებს. მისი შეფასებით, პრემიერ-მინისტრის რუსეთისადმი გაგზავნილი მიმართვა იყო დროული და ღირსეული. მისივე განმარტებით, როგორც პასუხისმგებლობის მქონე ლიდერმა, გიორგი კვირიკაშვილმა ამ შემთხვევაში სახელმწიფოს ინტერესები მაღლა დააყენა და არ შეეშინდა ოპოზიციის რეაქციის. „მე ვეთანხმები პრემიერ კვირიკაშვილს, როდესაც ის ამბობს, რომ დიალოგისთვის გარკვეული სივრცე რჩება“. - ამბობს ქანთარია. 

რაც შეეხება არჩილ ტატუნაშვილის საქმეზე რეზოლუციის მომზადების პროცესს, დეპუტატის მოსაზრებით, შესაძლოა, ამან დააზიანოს კიდეც ქვეყანაში არსებული ვითარება, ან მოხდეს პირიქით.  მისი თქმით, აუცილებელია, ქვეყნის მიდგომა ოკუპანტი სახელმწიფოს მიმართ იყოს რაციონალური, თუმცა, დკუმენტში არ იქნება დაფიქსირებული საქართველოს მხრიდან რუსეთთან მიმართებაში რაიმეს დათმობის პოზიცია.
ქანთარიას ინფორმაციით, „ქართული ოცნების“ წევრებისა და გიორგი კვირიკაშვილის შეხვედრაზე საუბრის მთავარი თემა რუსეთ-საქართველოს ურთიერთობა და ვანსა და ხონში დაგეგმილი შუალედური არჩევნები იყო და არავითარ სამთავრობო ცვლილებებზე მსჯელობა არ გამართულა. 
ღარიბაშვილი, წულუკიანი, თამაზაშვილი კბილაშვილი, მწარიაშვილი / ვის წინააღმდეგ აძლევს ჩვენებას პროკურატურას სკანდალური მოწმე (ახალი თაობა)

ავტ. შორენა მარსაგიშვილი

სტატიაში საუბარია გოდერძი ჯოლოხავას ჩვენებებზე, რომელიც მთავარი მოწმე იყო თავდაცვის ყოფილი მინისტრის, ბაჩო ახალაიას და გენერალური შტაბის ყოფილი მეთაურის, გენერალ გიგი კალანდაძის საქმეებში. სტატიის თანახმად, მის მიერ პროკურატურისთვის მიცემული ჩვენებები იმდენად სკანდალური აღმოჩნდა, რომ ხელისუფლებამ მისი მოწმეთა დაცვის პროგრამაში ჩასმა გადაწყვიტა. ჯოლოხავას ადვოკატი ზვიად კუპრავა „ახალ თაობასთან“ აცხადებს, რომ ჯოლოხავას მონაყოლი საზოგადოებას შოკში ჩააგდებს. უფლებამდამცველის განმარტებით, იგი თავის ჩვენებებში კონკრეტულ ფაქტებზე საუბრობს და ასახელებს იმ ადამიანების გვარებს, ვისგანაც მიუღია უკანონო დავალებები, ვისი მხრიდანაც ყოფილა გადაბირების  და „დავერბოვკების“ მცდელობები. 
„პოლიტიკური სპექტრის მხრიდან საქმეში იყვნენ ჩართული ირმა ინაშვილი, თეა წულუკიანი, არჩილ კბილაშვილი. სულ ახლახან ამოტივტივდა პროკურორ მაია მწარიაშვილის გვარი“ - აცხადებს ადვოკატი. მისივე განმარტებით, ჯოლოხავას გადაბირება მოხდა 2013 წელს, როცა შს მინისტრი ირაკლი ღარიბაშვილი იყო, თუმცა, მაშინ მინისტრს პოლიციაში საქმეებს უგვარებდა თბილისის პოლიციის ყოფილი უფროსი მერაბ ბაღათურია, რომელიც ღარიბაშვილის სიმამარის, თამაზ თამაზაშვილის ახლო მეგობარია. 
კუპრავას ინფორმაციით, ჯოლოხავას პოლიციაში აძლევდნენ ნარკოტიკებს და ეუბნებოდნენ, რომ გაეყიდა, შემოსული თანხა კი ისევ პოლიციაშ მიეტანა. 
ადვოკატი მიმართავს ხელისუფლებას, რომ ჯოლოხავა მათ არაერთ ბინძურ საქმეში ამხელს და ძალოვანი უწყების მაღალი თანამდებობის პირებს ადებს ხელს, ამიტომაც, მის  სიცოცხლესა და უსაფრთხოებაზე პასუხისმგებლობა სწორედ ხელისუფლებას ეკისრება.

საკრებულომ ბორჯომის მერი და მისი ამალა ისევ უხელფასოდ დატოვა (ახალი თაობა)

ავტ. შორენა მარსაგიშვილი

სტატიის თანახმად, დღეს ბორჯომში, საკრებულოს სხდომაზე მაღალჩინოსნებისთვის ხელფასების მომატების საკითხი უნდა განხილულიყო, თუმცა, სხდომა გადაიდო. როგორც ბორჯმის საკრებულოს „ლეიბორისტული პარტიის“ წევრმა გიორგი გიუაშვილმა „ახალ თაობასთან“ საუბარში განმარტა, მერიას ხელფასების განმსაზღვრელი დოკუმენტი უკან დაუბრუნდა რეკომენდაციებით და სხვა მუნიციპალიტეტების მერიის სამსახურებში არსებული სახელფასო ნუსხით. მისივე თქმით, ხელფასების იმ ფორმით მატებას, რომელსაც მერია მოითხოვს, საკრებულოს ოპოზიციის ნაწილი მხარს არ დაუჭერს. 
საკრებულოს მორიგი გეგმიური სხდომა 28 მარტს არის ჩანიშნული. გიუაშვილი ამ შეხვედრაზე „ქართული ოცნების“ მხრიდან რაიმე პოროვოკაციის მოწყობას არ გამორიცხავს.  

გია გაჩეჩილაძე: „არავის აქვს უფლება, თქვენ ეზოდან ხის გაყიდვაში შეგზღუდოთ“ (ახალი თაობა)

ავტ. გულიკო ბალაძე

პარლამენტარი გიორგი გაჩეჩილაძე გამოცემასთან ინტერვიუში ბიძინა ივანიშვილის დავალებით დენდროლოგიურ პარკში გიგანტური ხეების გადატანის პროცესზე საუბრობს. მისი განმარტებით, ეს არის უდიდესი საქმე და საზოგადოება მალე მიხვდება, რომ აჟიოტაჟი უმიზეზოდ ატეხა და რეალურად, ყველაფერი ქართველი ხალხის სასარგებლოდ კეთდება.
გაჩეჩილაძე ამბობს, რომ თავადაც აწუხებს ხალხის უკმაყოფილება. მისი თქმით, კეთილ განზრახვას უხარისხოდ შესრულებული სამუშაო აფუჭებს, სხვა მხრივ კი არავითარ უკანონობას ადგილი არ აქვს, რადგან ნებისმიერ მოქალაქეს შეუძლია, საკუთარ ეზოში არსებული ხე გაყიდოს. რაც შეეხება ბრალდებას, რომ გაჩეჩილაძე ივანიშვილისგან კონკრეტული სარგებლის მიღების გამო იცავს მას, რესპონენტი ამბობს, რომ ის არ აქცევს ყურადღებას მსგავს კრიტიკას, რადგან დღეს საზოგადოება ყველა პლიტიკოსს ლანძღავს. 

გაჩეჩილაძე კომენტარს აკეთებს ბოლო დროს ჰესების მშენებლობასთან დაკავშირებით მოსახლეობაში არსებულ ვნებათაღელვაზე. მისი პოზიციაა, რომ საქართველოს ენერგეტიკული უსაფრთხოებისთვის აუცილებელია საშუალო და მცირე ჰესების მშენებლობა. 
„რაღა ტაქსისტებისთვის მოიცალა კალაძემ. ამდენი პრობლემაა ქალაქში, ჯერ იმას მიხედოს!“ (ახალი თაობა)

ავტ. ნონა ცაბაძე

სტატიაში საუბარია დედაქალაქის მერიის მიერ ტაქსის მძღოლებისთვის რეგულაციების გამკაცრებაზე.
ცვლილებას დადებითად ხვდებიან ტაქსის კომპანიები, თუმცა, აქვე აცხადებენ, რომ ბევრი მძღოლი მიატოვებს საქმიანობას, რაც დედაქალაქში ტაქსების დეფიციტს შექმნის და მომსახურებასაც გააძვირებს. 
სტატიის ავტორი რამდენიმე მოქალაქეს ესაუბრება ახალ რეგულაციებთან დაკავშირებით. რესპონდენტები ამბობენ, რომ კარგი იქნება, თუკი მოწესრიგდება ამ დარგში მომსახურების სფერო, თუმცა, ქალაქში სხვა, უფრუ აქტუალური პრობლემებია და უმჯობესია, ჯერ მათი მოგვარებისკენ გადაიდგას კონკრეტული ნაბიჯები. 

